
e-Invois: Semak Sebelum Hantar

Sejak pelaksanaan e-Invois diperkenalkan, semakin banyak perniagaan di Malaysia
beralih kepada proses pendigitalan dalam urusan perniagaan mereka. Transformasi
digital ini bukan sahaja mempercepat proses pengurusan invois, malah
meningkatkan ketepatan rekod transaksi, kecekapan operasi perniagaan malah

mengurangkan kebergantungan kepada dokumen manual.

Seiring dengan usaha memanfaatkan teknologi, ketepatan maklumat juga adalah
menjadi keutamaan. Pada awal peralihan ke arah era teknologi ini, masih terdapat
beberapa kesilapan dan kekeliruan dalam kalangan peniaga yang sering berlaku
semasa pengeluaran e-Invois. Kebanyakan kesilapan ini bukan berpunca daripada
sistem, sebaliknya disebabkan oleh kesilapan ketika memasukkan maklumat atau
kurangnya pemahaman terhadap keperluan pelaksanaan e-Invois.

Antara isu yang paling kerap berlaku ialah terdapat kesilapan semasa kemasukan
maklumat pembeli. Kesilapan memasukkan Nombor Pengenalan Cukai (TIN),
Nombor Pendaftaran Perniagaan (BRN) atau nombor pengenalan diri boleh
menyebabkan maklumat gagal disahkan kerana tidak sepadan dengan rekod di
Lembaga Hasil Dalam Negeri Malaysia (HASIL). Akibatnya, e-Invois tidak dapat
disahkan dan proses transaksi menjadi tergendala.

Selain itu, terdapat juga kesilapan dalam penggunaan TIN Umum. TIN Umum
hanya boleh digunakan dalam keadaan tertentu seperti yang diperuntukkan dalam
Lampiran 1 Garis Panduan Spesifik e-Invois. Penggunaan TIN Umum di luar
keadaan yang dibenarkan boleh menyebabkan maklumat pembeli tidak direkodkan

dengan tepat serta menjejaskan proses padanan data.

Justeru, perniagaan disarankan untuk mendapatkan maklumat yang tepat dan
membuat semakan dengan pembeli sebelum e-Invois dikemukakan. Pada masa
yang sama, pembeli juga bertanggungjawab memastikan maklumat yang diberikan
adalah tepat dan sepadan dengan rekod HASIL. Sebagai panduan, maklumat TIN
dan BRN boleh disemak terlebih dahulu melalui Portal MyTax bagi memastikan

ketepatan maklumat sebelum e-Invois dihantar.



Satu lagi kesilapan yang sering berlaku ialah pemilihan kod pengelasan yang tidak
tepat bagi item transaksi. Kod pengelasan yang diperkenalkan oleh HASIL berfungsi
untuk mengenal pasti dan mengkategorikan jenis barangan atau perkhidmatan yang
terlibat dalam sesuatu transaksi. Oleh itu, kod yang dipilih hendaklah benar-benar

menggambarkan transaksi sebenar.

Penggunaan kod pengelasan yang tidak tepat bukan sahaja boleh menyebabkan
e-Invois perlu dibetulkan, malah menjejaskan kualiti data yang direkodkan. Data yang
tepat adalah penting bagi membolehkan HASIL memanfaatkan maklumat e-Invois
untuk kemudahan pembayar cukai termasuklah menyokong inisiatif praisi maklumat
pelepasan cukai individu pada masa hadapan. Justeru, penjual disarankan untuk
menyemak dan memastikan kod pengelasan yang digunakan adalah bersesuaian

dengan jenis barangan yang dijual atau perkhidmatan yang diberikan.

Selain itu, masih terdapat kekeliruan berkaitan pengeluaran e-Invois bil kendiri.
Terdapat perniagaan yang telah diwajibkan pelaksanaan e-Invois beranggapan
mereka perlu mengeluarkan e-Invois bil kendiri sekiranya penjual mereka masih
belum melaksanakan e-Invois apabila terdapat transaksi pembelian. Hakikatnya,
tanggapan tersebut tidak tepat. Sekiranya penjual masih belum melaksanakan
e-Invois, pembeli tidak perlu mengeluarkan e-Invois bil kendiri semata-mata untuk
merekodkan transaksi tersebut. Sebaliknya, pembeli masih boleh menggunakan
dokumen transaksi sedia ada seperti invois, bil atau resit yang dikeluarkan oleh

penjual sebagai dokumen sokongan bagi tujuan perekodan perbelanjaan.

Satu lagi salah anggap yang sering berlaku ialah terdapat penjual yang beranggapan
bahawa e-Invois hanya perlu dikeluarkan selepas invois biasa disediakan kepada
pelanggan. Secara jelasnya, e-Invois diperkenalkan untuk menggantikan invois
kertas atau invois sedia ada. e-Invois merupakan dokumen invois secara digital
dan mudah diakses serta membantu pengurusan rekod transaksi digital secara
teratur. Pendekatan ini selaras dengan matlamat pendigitalan perniagaan untuk
mempertingkatkan kecekapan, ketelusan dan integriti dalam pengurusan transaksi.
Setelah disahkan oleh HASIL, e-Invois boleh diakses oleh kedua-dua pihak yang
berurus niaga, sekali gus mengurangkan risiko kesilapan, manipulasi maklumat dan

penipuan.



Setiap perniagaan disarankan mengamalkan prinsip “Semak Sebelum Hantar”.
Dengan memastikan maklumat e-Invois tepat dan lengkap sebelum dikemukakan,
risiko kesilapan serta keperluan pembetulan dapat dikurangkan, sekali gus

menyokong kelancaran urusan perniagaan.



